
Uraren basoa 
Ur hornidura ziurtatzeko erosi zuen Donostiako Udalak Artikutzako lur saila. Nafarroako lurretan, bioaniztasun oparoa gordetzen duen baso eder bilakatu da. 

Gorka Zabaleta 

Tifus izurrite batek 40 lagun hil zituen Donostian, 1901ean. Kutsadura Añarbe ibaitik hartutako urak eragin zuela ohartu ziren. Añarbe ibaian presa txiki bat zuen Donostiako Udalak, eta bertan biltzen ziren goragotik, Artikutzatik, zetozen urak. Artikutzan zegoen, beraz, gaitzaren iturburua. Arazoari konponbidea jarri nahian, Elama ibaitik ura hartzeko baimena erosi zuen Udalak. Urte gutxiren buruan, baina, jabetu ziren ez zela nahikoa Donostiaren ur premia asetzeko. Horrela, 1919an, Mariano Zuaznabar alkate zela, Artikutzako lur saila erosi zion Donostiako Udalak Acillonako kondeari, 3,2 milioi pezetaren truke (18.000 euro inguru). Artikutzako basoa txikituta zegoen, ordea, aurreko mendeetan jasandako ustiaketa neurrigabekoaren ondorioz. Uraren kalitatea bermatzeko, Udalak beste milioi bat pezeta (6.000 euro) inbertitu zituen zuhaitzak landatzen. Tifusari zor dio Artikutzak bere lerdentasuna. 

«Beste neurri batzuk ere hartu zituen Udalak uraren kalitatea bermatzeko. Esate baterako, Artikutzaren lur eremuan zeuden baserriak hustu eta errekazuloko herrixkan bildu zituen biztanle guztiak; lur sailaren eremua ere hesitu egin zen, abererik sar ez zedin», azaldu du Iñaki Urangak, Rand Roverra gidatzen duen bitartean. Artikutzako administratzailea da bera. Bertan egin behar diren lan guztiak koordinatzen ditu. Gidari lanak egitea egokitu zaio gaur. «Orduan hartu ziren neurri batzuek gaur egun ez dute zentzu handirik, ura kimikoki kontrolatua baitago, baina garai haietan ezinbestean hartu behar izan ziren». Donostiarrek edaten duten ur gehiena Artikutzako erreketakoa da, baina, gaur egun, Añarbeko urtegian biltzen eta kontrolatzen da. 1947-1953 urteen artean Artikutzan bertan eraikitako Enobietako urtegi zaharra ur biltegi baino ez da gaur egun. 

BIZIANIZTASUNA. Bere garaian hartutako babes neurri haiei guztiei esker, naturaren babesleku da gaur egun Artikutza. Pagoak, haritzak, gaztainondoak, pinuak, izeiak, haginen bat edo beste tarteka, baso aberatsa du Artikutzak; eta baso horren altzoan, basurdeak, orkatzak, azeriak, basakatuak, katagorriak eta beste hainbat animalia mota; eta basoaren ikuskatzaile, arranoak, belatzak, hontzak, aztoreak, besteak beste; eta amuarrainak eta ezkailuak erreketan; eta apoak, uhandreak eta txantxikuak; eta musker berdeak, sugeak eta sugandilak; eta perretxikoak, zaleen gustukoak zein hilgarriak... 

«Artikutza ez da oso ezaguna, ez da jende askorik etortzen bisitan. Autoarekin sartzeko baimena eskatu beharrak atzera eragiten die gehienei», dio Urangak. Izan ere, Artikutzara sartzeko Eskaseko atezaindegitik pasatu behar da lehenik. Autoa bertako aparkalekuan utz daiteke, eta handik abiatu basora. Hori bai, herrixkara jaitsi nahi duenak bost kilometroko bidea du. Horregatik, autoarekin sartzeko aukera ematen du Donostiako Udalak, baina baimena eskatu behar da aldez aurretik. Bizikletaz sarrera libre da, betiere errepidetik eta pistetatik ibiltzekotan. Oinezkoentzat, hiru ibilbide balizatu dituzte, denak ere Artikutzaren edertasunaz gozatzeko egokiak.  

Pago motzak eta bestelako orbainak 

Azken mendean, gizakiaren eragina erabakigarria izan da Artikutzako basoa lehengoratzeko. Milioi bat zuhaitz inguruko basoa da gaur egun, eta, horietako asko, gizakiak landatutakoak dira. Baina, noski, aldez aurretik, mendez mende txikitutakoa konpondu nahian hartutako neurriak izan ziren. 

Gizakiak milaka urte baitaramatza Artikutzan. Duela 30.000 urte inguru, ehizara eta fruituak biltzera gerturatzen ziren inguruko giza taldeak. Giza aztarna zaharrenak, ordea, duela 4.000 urte ingurukoak dira: eraikin megalitikoak. Garai hartan egingo ziren, ziurrenik, lehen zuhaitz mozketak, abereentzat larreak sortzeko. Behe Erdi Aroan larriki areagotu zen basoaren ustiapena, abeltzaintzaz gain, burdinaren metalurgia agertu baitzen. Uraren indarra baliatzen zuten lau burdinola zeuden Artikutzan. Noski, burdinolek egur ikatza behar zuten. Basoa gogotik sufritzen ari zela ikusirik, pagoak bota gabe egurra lortzeko modua asmatu zuten: pagoak modu jakin batean kimatuz lortutako adar lodiak baino ez zituzten mozten. Pago motzak dira teknika haren ondorio: luze eta tente hazi beharrean, gizakiak bihurritutako enborrak; iragan ankerraren mamu iragarleak. 

Erdi Aroko aztarna ugari daude Artikutzan: ehun mugarritik gora, hiru burdinolen hormak, karobiak, errotarriak, teila labeak... Kalte handiena, baina, XIX. mendearen erdialdetik aurrera gertatu zen. Lurrak esku pribatuetan gelditu ziren --Orreagako Kolejiatarenak ziren desamor- tizazioaren aurretik--, eta hortik aurrera neurrigabeko ustiapena hasi zen. Egur ikatzaren produkzioa ikaragarri handitu zen, eta trenbide bat ere eraiki zen, 1898an, lehengaiak garraiatzeko. Negozioak ez zuen askorik iraun, urte gutxiren buruan basoa zeharo soildu baitzuten. Joan den mendearen erdialdekoa da gizakiak utzitako azken orbaina, ordurako Donostiako Udala lurren jabe zela: Enobietako urtegia.  

Artikutzako gida 

Kokapena: Donostiako Udalak erositako lurrak diren arren, Nafarroa iparraldean dago, Lesaka, Arantza, Zubieta, Beintza-Labaien, Goizueta eta Oiartzungo herriek inguratuta. 

Nola iritsi: Artikutzara iristeko, Oiartzungo Altzibar eta Karrika auzoak zeharkatuz, Biandizko lepotik barna Eskaseko atezaindegira heltzen den errepide luze bat dago, 13 kilometrokoa (GI3633). Bertan, autoa uzteko aparkaleku txiki bat dago. Errepideak beste zazpi kilometro ditu, eta Artikutzako auzoraino iristen da, baina Eskaseko atezaindegitik igarotzeko baimena behar da. Bestalde, Goizuetatik Arriurdiñetako atakara daraman pista bat ere badago. Sarrera hori itxita dago beti, baina handik oinez joan daiteke. 

Baimenak: 1936an errepidea eraiki zenean, sarrera mugatzea erabaki zen: jende oldea sartzea eragotzi nahi zuten, uraren garbitasuna ziurtatzeko. Gaur egun, autoei baino ez zaie mugatzen sarrera. Baimena Donostiako Udalari eskatu behar zaio, ondorengo telefonoan: 943-48 10 30. 

Ezaugarriak: Geologikoki, Euskal Herriko lekurik zaharrenetakoa da: 300 milioi urte ditu, Aiako Harriak bezala. Barrutiaren eremua 3.700 hektareakoa da, eta 32 kilometroko perimetroa du. Mendien inguratutako zirku baten itxura du. 

Euria: Iberiar Penintsula osoko ingurune euritsuenetakoa da Artikutzakoa. Urtean, 2.200 litro baino gehiago egiten ditu metro koadroko. Azaroa, abendua eta urtarrila dira hilabete euritsuenak. 

Artikutzako auzoa: Eraikinen jabegoa Donostiako Udalarena den arren, Goizuetako auzo bat da Artikutza. Hamar eraikin ditu; tartean, ostatua, pilotalekua eta baseliza. Bertako biztanle gehienak edadetuak dira jada. Abuztuaren 28an, San Agustin eguna ospatzen dute. Egun horretan, autoei sarrera libre uzten zaie, eta jendetza biltzen da Artikutzan. 

Aterpetxea: Auzotik urtegirako bidean dago aterpetxea. Eraikin ederra da, eta 30 bat lagunentzako lekua du. Telefonoa: 943-31 02 68. Aterpeaz gain, programa didaktikoak eskaintzen zaizkie eskolei. 

Ibilbideak: Artikutza ezagutzeko hiru ibilbide balizatu daude, denak ere erraz egiteko modukoak. Eskaseko atezaindegiak eska daitezke informazioa eta mapak. Artikutzari buruzko bisitarientzako gida bat ere saltzen dute. 

Informazio gehiago: www.donostia-artikutza.org
